
Har qanday fan singari iqtisodiy geografiya ham o'z tadqiqot ob'yekti va o'rganish predmetiga ega. Uning ob'yekti sifatida ma'lum bir joyning (mamlakat, rayon va h.k) xo'jaligi, iqtisodiyotining hududiy tarkibi, hududiy ishlab chiqarish tizimlari xizmat qiladi. Biroq, bu ob'yekt faqatgina iqtisodiy geografiyaga tegishli emas, u, jumladan, iqtisodiyot uchun ham shunday vazifani bajaradi. 
Fanning predmeti, ya'ni nimani o'rganishi esa ob'yektdan farq qilib, u ancha aniqlikka ega. Shu nuqtai nazardan predmet ob'yektga ko'ra torroq, ammo aniqroqdir; u ob'yektning muayyan bir jihatini o'rganishga qaratilgan. Masalan, iqtisodiyot ishlab chiqarish korxona yoki tarmoqlari qay darajada samarali faoliyat ko'rsatishi, ularning xom ashyo, mehnat resurslari va ishlab chiqarish texnologiyasidan foydalanish holati, moliyaviy hamda moddiy jihatlarini o'rgansa, iqtisodiy geografiya aynan shu masalalarni kompleks, ya'ni atroflicha hududiy nuqtai nazardan o'rganadi. Binobarin, bu fan uchun hududiylik va komplekslik nihoyatda muhimdir. 
Yuqoridagilardan kelib chiqqan holda iqtisodiy geografiya fanining predmetini quyidagicha ta'riflash mumkin: «Iqtisodiy geografiya iqtisodiy va sotsial (ijtimoiy) geografiya fanining bir qismi bo'lib, u turli mamlakat va rayonlarda ishlab chiqarish kuchlarini joylashuv xususiyatlari hamda hududiy ishlab chiqarish majmualarining shakllanish qonuniyatlarini o'rganadi.» Ta'rifdan ko'rinib turibdiki, uning aynan geografiya faniga tegishli ekanligidan dalolat beradi. 
Chunonchi, agar yuqoridagi jumladan «turli mamlakat va rayon» yoki «hududiy» tushunchalari olib tashlansa, u holda mazkur ta’rifning iqtisodiy geografiyaga taalluqliligi qolmaydi. 
Demak, aytish mumkinki, ko'rsatilgan so'zlar iqtisodiy geografiya fani ta'rifining «egasi» hisoblanadi. Uning kesimi esa «xususiyatlar» va «qonuniyatlarni» aniqlashdan iboratdir. Darhaqiqat, agar har bir joyning o'ziga xos betakror xususiyati asoslab berilmasa, o'rganilayotgan hodisa yoki voqelik hududiy majmua shaklida ko'rilmasa va uning shakllanish, rivojlanish qonuniyatlari ochib berilmasa u holda iqtisodiy geografiya alohida, mustaqil fan bo'la olmaydi. Zero har qanday fan o'zining tadqiqot predmeti, metodologiya va metodikasiga ega bo'lgan holda albatta u qonuniyatlar, hodisa va voqeliklar orasidagi qonuniy aloqadorliklarni aniqlashi shart. Aks holda u fan emas, oddiy o'quv predmeti bo'lib qoladi. 
Iqtisodiy geografiya uchun hudud, hududiy tarkib va tizim, hodisalaming hududiy birligi yoki majmuasi, hududiy iqtisodiy aloqa va munosabatlar asosiy tushunchalar hisoblanadi. Biroq, har bir hudud, joy boshqa joydan farq qilishi lozim. 
Shu bois, mashhur olimlar aytganlaridek «hamma joyda bor narsa geografiyada mutlaqo bo'lmasligi kerak». 
Chindan ham, yer yuzining barcha joyida aynan bir-biriga o'xshash sanoat korxonalari, qishloq xo'jalik ekinlari, shahar va qishloqlar yo'q; aholi joylashuvi ham birday emas. Modomiki shunday ekan, demak hududiy farq bor, bir joyning ikkinchi joyga mutloq o'xshamasligi aniq. Bu esa bevosita iqtisodiy geografiyani qiziqtiradi. Qolaversa, agar hamma joy bir xil relef shaklidan (tekislik yoki tog'likdan), bir xil xo'jalik ixtisoslashuvidan tashkil topganda edi dunyoning o'zi ham bo’lmasdi. 
Chunonchi, O'zbekistonning barcha viloyatlarida paxta ekiladi. Agar o'quvchilar viloyat iqtisodiy geografiyasini ta'riflaganlarida faqat shu bilan cheklanishsa, ularning javoblari «qolibli», quruq, barcha joyga tegishli, zerikarli bo'lib, yuqoridagi shartga to'g'ri kelmay qolar edi. Binobarin, bir hududning ikkinchi hududdan farqi ochib berilishi lozim; hatto paxta to'g'risida so'z yuritilganda ham uning turli viloyatlardagi bir-biridan farqi, qanday joyda yetishtirilishi, navi, hosildorligi, yangi yoki eski o'zlashtirilgan joylarda ekilishi kabi hududiy xususiyatlarining yoritilishi talab etiladi. 
Ko'rinib turibdiki, geografiya hamma vaqt hududiy tafovut, hududiy tengsizlik bilan ish tutadi; uning uchun makonning turli tumanligi muhimdir. Xuddi shunday, tarix uchun davrning, o'tgan kunlarning bir-biriga mutloq o'xshamasligi, zamonning, jamiyat taraqqiyotining aynan bunday kechmasligi katta ahamiyatga ega (agar o'tgan kunlar birday bo'lganda edi, davrlar ham ajralmasdi, tarix fanining o'zi ham bo'lmasdi). 
Iqtisodiy geografiyada o'rganilayotgan hodisa avval alohida-alohida tahlil etiladi, so'ngra birgalikda ko'riladi, hududiy majmua shaklida umumlashtiriladi. 
Masalan, sanoat geografiyasida avval sanoat korxonalari va tarmoqlari, so'ngra sanoat tuguni yoki rayonlari o'rganiladi; shaharlar geografiyasida dastavval alohida shaharlarning vujudga kelishi va joylanishi ko'rib chiqilib keyinchalik ular ma'lum hududiy birlikda — shaharlar aglomeratsiyasi yoki ularning boshqa tizimlarida (TPK, klass) rivojlanish qonuniyatlari yoritilib beriladi va h.k. 
Mazkur fanning uch asosiy hududiy shakli, «geometriyasi» mavjud; ular areal (maydon), nuqta yoki tugun, lenta yoki tasmasimon bo'ladi. Birinchi shaklga qishloq va o'rmon xo'jaligi mos keladi, ikkinchisi sanoat, aholi va aholiga xizmat ko'rsatish sohalari geografiyasiga, uchinchisi transport geografiyasiga tegishlidir. Demak, nuqta, chiziq, maydon va ular orasidagi hududiy aloqa, munosabat iqtisodiy geografiya fanining tub mazmunini tashkil etadi. 
Umuman iqtisodiy geografiyaning tadqiqot darajasi ancha keng. Uni quyidagicha tasvirlash mumkin: 

1-chizma. Iqtisodiy geografiyaning tadqiqot doirasi 
 
Keltirilgan chizmada 4 xil asosiy soha va 6 turda ular orasidagi aloqadorlik iqtisodiy geografiyasining asosiy tadqiqot yo'nalishlari sifatida o'z aksini topgan. Jumladan, bu fan eng avvalo ishlab chiqarish, transport, aholi va tabiiy boyliklarni alohida o'rganadi, shunga mos holda ishlab chiqarish, aholi, transport hamda tabiiy resurslarning hududiy tarkibi (tizimi) ajratiladi. 
Bulardan tashqari, oraliq yo'nalishlar ham mavjud: 
1. Aholi ↔ ishlab chiqarish; 
2. Ishlab chiqarish ↔ transport; 
3. Transport ↔ tabiiy boyliklar; 
4. Tabiiy boyliklar ↔ aholi; 
5. Aholi ↔ transport; 
6. Tabiiy boyliklar ↔ ishlab chiqarish. 
Ta'kidlash joizki, iqtisodiy geografiya alohida sohalarni o'rganishda birmuncha yutuqlarga ega. Ammo oraliq (qirraviy) yo'nalishlar hozircha sustroq tadqiq etilgan va ularni rivojlantirish mazkur fanning istiqbolida katta ahamiyatga ega. 
Yana shuni e'tiborga olmoq lozimki, ushbu o'quv kursi faqat iqtisodiy geografiyani o'z ichiga oladi. Shuning uchun ham berilgan ta'rifda u iqtisodiy va sotsial hamda jahon andozalariga muvofiq holda ijtimoiy geografiyaning bir bo'lagi tarzida keltirilgan. Binobarin, iqtisodiy geografiya sotsial-iqtisodiy va sotsial geografiyaga o'xshash ijtimoiy geografiyaning bir qismidir (2-chizmaga qarang). 
O'z navbatida bevosita iqtisodiy geografiyaning tarkibi sanoat, qishloq xo'jaligi, transport, tabiiy resurslar kabi iqtisodiyot, ishlab chiqarish bilan bog'liq geografiya yo'nalishlari kiradi. Ayni vaqtda iqtisodiy geografiya ijtimoiy geografiyaning qolgan bloklari (qismlari) bilan ham aloqadordir. 
Iqtisodiy geografiya ijtimoiy geografiyadan tashqarida boshqa geografik fanlar va eng avvalo tabiiy geografiya bilan bog'liq. Tabiiy va ijtimoiy geografiya inson va tabiat, tabiat va jamiyat juftligini aks ettirgan holda yagona yoki umumiy geografiyani tashkil qiladi. Ammo ular orasida farq ham yo'q emas. Chunonchi, ijtimoiy, shu jumladan iqtisodiy geografiya uchun joylashuv xosdir, chunki bu fan turli iqtisodiyot sohalarining joylashuv xususiyatlarini o'rganadi. Tabiiy geografiyada esa tabiiy komponentlarning yer yuzida joylashuvi emas, balki ularning vujudga kelish qonuniyatlari, tabiiy geografik jarayonlar tahlil etiladi, baholanadi va bashorat qilinadi. 
Iqtisodiy geografiya hodisa va voqeliklarni o'z tadqiqot doirasida o'rganar ekan u muayyan usul (metod) lardan foydalanadi. Ular, eng avvalo, kartografik, geografik taqqoslash, statistik, tarixiy, kuzatuv, modellashtirish va boshqalardir. 

2-chizma. Ijtimoiy geografiya. 
 
Ma'lumki, geografik fikrlashni hududsiz va uni xaritada tasvirlashsiz tasavvur qilib bo'lmaydi. Binobarin, xaritani geografiyaning «tili» ham deyishadi. Qolaversa, geografik bilimning chegarasi aynan ana shu o'rganilayotgan hodisaning hududiyligi va uni xaritaga tushira olishi bilan ifodalanadi. 
Geografik taqqoslashning ham ahamiyati katta, chunki taqqoslamasdan turib o'rganilayotgan joyning xususiyati, betakrorligini aniqlab bo'lmaydi. Bu esa iqtisodiy geografiyaning asosiy predmeti, maqsadidir. Masalan, O'zbekistonning o'ziga xosligini faqat jahon hamjamiyatidagi boshqa davlatlar bilan taqqoslangan holda aniqlash mumkin, xolos. 
Taqqoslash ikki, umumiy holatiga ko'ra o'xshash va o'xshash boimagan ob'yektlar asosida olib boriladi. Tahlil jarayonida har ikki taqqoslanayotgan ob'yekt bir-biridan «uzoqlashib», ularning o'zaro farqi ko'payib boraveradi va, natijada bu ikki voqelikning o'ziga xos, individual xususiyatlari yaqqol namoyon bo'ladi. Biroq, ushbu metoddan foydalanishning eng muhim talabi shundaki, taqqoslash ayni vaqtda (sinxron), parallel holda (birin-ketin emas) amalga oshiriladi. Ikkinchidan, taqqoslanayotgan ob'yektlar ko'lami bo'yicha mumkin qadar bir-biriga tengroq bo'lishi ma'qul. Shu bois O'zbekistonni AQSh bilan yoki Bo'ka shahrini Toshkent bilan taqqoslash unchalik to'g'ri bo'lmaydi. 
Modomiki, iqtisodiy geografiya raqam va ko'rsatkichlardan iborat ekan uning uchun statistik metod ham muhimdir. Ushbu metodda jadval va grafik, diagramma, turli ko'rsatkich (indeks, koeffitsiyent, prosent, promille va b.) va guruhlash usullaridan foydalaniladi. 
Iqtisodiy geografiya, umuman geografiyaning eng asosiy xususiyati shundaki, har bir voqelik yoki jarayon albatta qayerdadir va qachondir, ya'ni muayyan makon va zamonda sodir bo'ladi. Shu jihatdan, tarix bilan geografiya, xronologik yondashuv bilan xorologik (hududiy) yondashuv ajralmas, dialektik dunyoqarashning mukammal birligidir. Tarix va geografiya o'zaro aloqadordir, bugungi geografiya ertangi kun uchun tarixdir, tarix esa o'tmishning geografiyasi hisoblanadi; tarixni to'g'ridan-to'g'ri ko'rib, geografiyani — eshitib bo'lmaydi. Binobarin, geografiya tarixini tarixiy geografiyadan farq qila olish kerak. 
Geografiyada tarixiy metoddan foydalanishda o'tmishning barcha «ikirchikirlariga» berilmasdan, hozirgi geografik voqelikning vujudga kelishiga sabab bo'lgan muhim tarixiy omillar ko'rib chiqiladi. Shuning uchun bu yerda geografiya oddiy tarixga aylanmasligi lozim. 
Shunga o'xshash iqtisodiy geografik bilim va fikrlashning shakllanishida kuzatish, anketa — so'rov, turli xil bashorat qilish usullari ham katta ahamiyat kasb etadi. Bunday bilim faqat «nima qayerda?» savollariga emas, balki «u nimaga aynan shu joyda joylashgan'?» savoliga javob bera olishidan ham iborat bo'lishi kerak. 
Bundan tashqari, har qanday bilim singari iqtisodiy geografik bilim ham uch asosiy qismdan tashkil topgan. Bu ham bo'lsa tahlil (analiz), tashxis (diagnoz) va bashorat (prognoz)dir. Afsuski, hozirgi iqtisodiy geografiya ko'proq fakt va raqamlarni yodlab olish, miqdoriy ko'rsatkichlar yoki nomenklatur masalalar to'g'risida ma'lumot beradi, xolos, hodisa va voqeliklar o'rtasidagi sabab-oqibat aloqadorligi, qonuniy bog'lanishlar esa e'tibordan chetda qoladi. 
Shu o'rinda kartografik metod to'g'risida ham aytish lozimki, xaritani bilish geografiyaning asosiy maqsadi bo'lmay, balki u asosiy maqsadga erishish uchun vosita, qurol, usulidir. Qolaversa, xaritani bilish faqat geograflar uchun emas; u barcha, o'zini savodli hisoblagalarga ham zarurdir. 
Iqtisodiy geografiyaning asosiy vazifasi, davr talabiga mos  holda, iqtisodiyotning bozor munosabatlariga o'tishi va jahon geosiyosiy tizimidagi o'zgarishlar bilan bog'liq. Shulardan kelib chiqqan holda, talabalar iqtisodiyot tarmoqlarining joylanish va rivojlanish qonuniyatlarini, mamlakatimiz milliy iqtisodiyotining mustahkamlanishi, uning hududiy xususiyatlari, mintaqalar ijtimoiyiqtisodiy rivojlanishi kabi masalalarni bilib olishlari zarur. 
Mazkur fanning nazariy va amaliy ahamiyati eng avvalo halqaro mehnat taqsimoti, iqtisodiyotning globallashuvi, integratsiya jarayonlari, turli mamlakatlarda mintaqaviy siyosatning amalga oshirish yo`llari yoki ishlab chiqarishni hududiy tashkil etishning ekologik muammolari, urbanizatsiya va shaharlar rivojlanishi to'g'risida ilmiy g'oya va tushunchalarni yaratishdan iborat. Bundan tashqari, ushbu fanning dunyoviy va diniy, madaniy, ma'rifiy ahamiyati ham katta. «Vatanni sevmoq iymondandir», bu haq gap. Ammo Vatanni sevish uning ichki jihatlari, imkoniyat va boyliklari, shahar va qishloqlari, voha va vodiylari, tog' va tekisliklari, iqtisodiyotning ixtisoslashuviga o'xshash xususiyatlarini, betaktorligi va jozibaligini, geosiyosiy mavqei hamda jahon hamjamiyatida tutgan o'rnini chuqur anglamoq talab etiladi. Shu nuqtai nazardan iqtisodiy geografiyaning tarbiyaviy, vatanparvarlik ahamiyati ham beqiyosdir. 
Tayanch tushunchalar 
1. Iqtisodiy geografiya - iqtisodiy va sotsial (ijtimoiy) geografiya fanining bir qismi bo'lib, u turli mamlakat va rayonlarda ishlab chiqarish kuchlarini joylashuv xususiyatlari hamda hududiy ishlab chiqarish majmualarining shakllanish qonuniyatlarini o'rganadi 
2. Hududiylik - geografiya eng birinchi tamoyilidir. Zero, geografiyani hududiy munosabatsiz, makon tushunchasisiz tasavvur qilib bo'lmaydi. 
3. Komplekslilik – bu yerda kompleks ishlab chiqarishini ijtimoiy yoki hududiy tashkil etish shaklini emas, balki masalaga, fan ob'yekti va predmetiga yondashuv ma'nosini anglatadi. Ayni paytda komplekslik geografiya fani uchun alohida usul ham emas, aksincha, u asosiy tamoyillardan bir bo'lib, ushbu fanning o'ziga xos va tub mohiyatini ifodalaydi. 
Testlar 
1. Iqtisodiy geografiya ob'yekti qaysi javobda to'g'ri keltirilgan ? 
A) Ma'lum bir joy xo'jaligi, iqtisodiyotini hududiy tarkibi, hududiy ishlab chiqarish tizimlari. 
B) Hududiy ishlab chiqarish majmualari. 
D) Ma'lum bir mamlakat yoki rayonning xo'jaligi 
E) Turli mamlakat va rayonlarda ishlab chiqarish kuchlarini joylashuv xususiyatlari: 
F) Barcha javoblar noto'g'ri. 
2. Iqtisodiy geografiya eng muhim tamoyillarini aniqlang ? 
A) Rayonlashtirish, ekologik 	 	B) Hududiylik, komplekslilik D) Tarixiylik, rayonlashtirish 	 	E) Statistik, kartografik 
F) Komplekslilik, demosentrizm. 
3. Quyidagilardan qaysi birini iqtisodiy geografiyaning asosiy tadqiqot yo'nalishiga kiritish mumkin ? 
A) ishlab chiqarish          B) tabiiy boyliklar                  D) aholi 
E) transport (infrastruktura)        F) barcha javoblar to'g'ri. 
4. Iqtisodiy va sotsial (ijtimoiy) geografiya nechta tarkibiy qismdan iborat? 
A) 3 ta 	B) 4 ta 	D) 5 ta 	 	E) 6 ta 	      F) 2 ta 
5. Quyidagilardan qaysi biri iqtisodiy geografiyaga tegishli emas?  
A) Transport geografiyasi 	 	 	B) Qurilish geografiyasi D) Qishloq xo'jalik geografiyasi 	 	E) Shaharlar geografiyasi 
F) Tashqi iqtisodiy aloqalar geografiyasi. 
Nazorat uchun savol va topshiriqlar 
1. Iqtisodiy geografiya fanining o’rganish obektiga ta’rif bering ? 
2. Ushbu fanning boshqa fanlar bilan qanday aloqalari bor? 
3. Iqtisodiy geografiyada qaysi metodlardan foydalaniladi? 
4. Ijtimoiy geografiya va uning tarkibiy tuzilishini tushuntirib bering. 
5. Iqtisodiy geografik bilim nima uchun kerak. 

